
I ERANSKINA
Etxebizitza birgaitzeko ekintzak finantzatzera bideratutako lehia askeko dirulaguntzen oinarri arautzaileak, ondoren Arabako Foru Aldundiaren etxebizitzak alokatzeko bermeen programan sartzeko.

1. Xedea.
20.000 biztanletik beherako udalerrietako biztanle-guneetan etxebizitzak birgaitzeko egiten diren ekintzek jaso dezakete dirulaguntza.
Dirulaguntzaren xedea da aipatutako biztanleguneetan etxebizitzak birgaitzea finantzatzea, ondoren Arabako Foru Aldundiaren etxebizitzak alokatzeko berme-programan sar daitezen. Programa hori indarrean dago deialdi bakoitza onartzen den unean. Deialdiak une bakoitzean indarrean dagoen programa eta hari atxikitzeko epeak zehaztuko ditu.
2. Diruz lagundu daitezkeen jarduerak.
Diruz laguntzeko modukotzat joko dira, eta, beraz, deialdi honen kargura finantzatu ahal izango dira, deialdi bakoitzean zehazten diren koefizienteekin:
a. Birgaitze-proiektuak idaztea.
b. Birgaitzearen egikaritze materiala, urbanizazio-jarduketak barne.
c. Proiektua gauzatzeko zuzendaritza teknikoa.
Honako tipologia hauetan sailkatzen diren biztanle-gune horietan biztanleriari eusten laguntzeko birgaitze-jarduera guztiak lagunduko dira diruz:
1. Etxebizitzen birgaitze integral kontserbatzailea aintzat hartzen duten esku-hartzeak:
a. Fatxaden eta estalkien egitura egokitzeko eta/edo birgaitzeko obrak.
b. Bizigarritasuna egokitzeko eta/edo akaberak egiteko barruko obrak.
2. Etxebizitzak birgaitzea edo zati batean eraberritzea aurreikusten duten esku-hartzeak:
a. Fatxaden eta estalkien egitura egokitzeko eta/edo birgaitzeko obrak.
b. Bizigarritasuna egokitzeko eta/edo akaberak egiteko barruko obrak.
Nolanahi ere, onuradunek jabe, gozamendun edo birgaitu beharreko etxebizitzen gaineko erabilera- edo gozamen-eskubideen beste edozein titular izan beharko dute, indarrean dagoen legeriaren arabera gerora alokairua ahalbidetzeko. Birgaitze-jarduketek indarrean dagoen hirigintza-legeria bete beharko dute.
Urteko deialdian zehaztuko da zer baldintza bete behar dituzten obra babestuek.
3. Diruz lagundu daitezkeen inbertsioak eta gastuak eta baldintza gehigarriak.
1. Diruz laguntzeko moduko gastutzat joko dira diruz lagundutako jardueraren izaerari zalantzarik gabe erantzuten diotenak eta behar-beharrezkoak direnak, eta BEZa, onuradunak berreskuratu ezin badu.
2. Oinarri hauen xede diren dirulaguntzak bateragarriak izango dira helburu bererako beste dirulaguntza, laguntza, diru-sarrera edo baliabide batzuekin, beste edozein administrazio edo erakunde publiko edo pribatuk emandakoekin, Estatukoak, Europar Batasunekoak edo nazioarteko erakundeetakoak izan.
3. Dirulaguntzaren zenbatekoa, bakarka hartuta edo beste dirulaguntza edo diru-sarrera batzuekin batera hartuta, ez da inola ere jardueraren kostua baino handiagoa izango.
4. Pertsona fisiko onuradunek behar adina izapide eta baimen lortu beharko dituzte diruz lagundutako jarduerak behar bezala eta erabat gauzatzeko, bai lanak hasten direnetik bai behin betiko jasotzen direnera arte.
5. Etxebizitzak osorik alokatu beharko dira, eta ezin izango da horien zatirik alokatu.
Emakumeen eta Gizonen Berdintasunerako 4/2005 Legearen 3. artikuluaren arabera, euskal botere publikoen jarduna gidatu eta bideratu behar duten printzipio orokorrak honako hauek dira emakumeen eta gizonen berdintasunaren arloan: tratu-berdintasuna; aukera-berdintasuna; aniztasunarekiko eta desberdintasunarekiko errespetua; genero-ikuspegiaren integrazioa; ekintza positiboa; sexuaren araberako rolak eta estereotipoak ezabatzea; ordezkaritza orekatua eta koordinazioa eta lankidetza.
Lege beraren 46.1 artikuluan ere jasotzen da beharrezkoak diren bitartekoak ezarri behar direla ingurumenaren, etxebizitzaren, hirigintzaren eta garraioaren arloko politikek eta programek genero-ikuspegia txertatzen dutela bermatzeko, eta, besteak beste, honako gai hauek hartu behar direla kontuan: pertsonen segurtasuna, etxeko lanak egitea eta pertsonak zaintzea erraztea, bizitza pertsonala, familiakoa eta lanekoa uztartzea erraztea, eta politika eta programa horiek diseinatzean eta gauzatzean emakumeen parte-hartze handiagoa sustatzea.
Gainera, Emakumeen eta Gizonen Berdintasun Eragingarrirako 3/2007 Lege Organikoaren 31.1 artikuluaren arabera (hiri-politikei, lurralde-antolamenduari eta etxebizitzari buruzkoa), Administrazio publikoek etxebizitza eskuratzeko dituzten politiketan eta planetan emakumeen eta gizonen arteko berdintasun-printzipioa gauzatzeko neurriak jasoko dira.
4. Baliabide ekonomikoak.
Dagokion deialdian, oinarri hauen bidez deitutako dirulaguntzetarako erabiliko den gehieneko zenbatekoa finkatuko da, bai eta zein aurrekontu-partidari egotziko zaizkion ere.
5. Onuradunak.
Dirulaguntza hauen onuradun izan daitezke eskubide erreal baten jabe edo titular diren pertsona fisikoak, bigarren oinarrian definitutakoaren arabera, 20.000 biztanletik beherako udalerrietako biztanle-guneetan kokatutako etxebizitzen gainean.
Ezingo dira onuradun izan Dirulaguntzei buruzko azaroaren 17ko 38/2003 Lege Orokorraren IV. tituluan aipatzen diren arau-hausteengatik zigortuak izan diren pertsonak, ez eta Emakumeen eta Gizonen Berdintasunerako otsailaren 18ko 4/2005 Eusko Legebiltzarraren Legean eta Emakumeen eta Gizonen Berdintasun Eragingarrirako martxoaren 22ko 3/2007 Lege Organikoan jasotako kasuetan zigortutakoak ere.
6. Dirulaguntzak emateko prozedura. Horien kuantifikazioa.
Dirulaguntzak lehia askeko erregimenean emango dira.
Lurralde Orekako Departamentuko zerbitzu teknikoek aginduko dituzte birgaitze-proiektuak, eskaera-hurrenkeraren arabera.
Diruz lagundu daitekeen gehieneko ehunekoa birgaitze-jardueraren guztizko kostuaren gainean kalkulatuko da. Jardueraren kostutzat hartuko da bigarren oinarrian zehaztutakoa, onuradunak berreskuratzen ez duen BEZaren ehunekoa barne.
Pertsona fisiko onuradunek dirulaguntzaren baldintzak onartzen dituztela ulertuko da, baldin eta ebazpena jakinarazi eta 10 egun balioduneko epean dirulaguntzari idatziz uko egiten ez badiote.
Zuzkidura agortzeagatik erantzun ez diren eskabideak lan-poltsan geratuko dira, aurkeztu diren ordenan, eta dirulaguntza jasoko dute hasieran esleitutako dirulaguntzei uko egiteagatik esleitutako funtsak aplikatu ezin badira. Uko egiteak gehienez ere bi hilabeteko epean egin beharko dira, emakida jakinarazten denetik zenbatzen hasita.
7. Onuradunek dirulaguntzaren helburua bete dutela justifikatzeko modua, epea eta ordainketa.
Dirulaguntzen ordainketa, oro har, eman zen jarduera bete dela justifikatu ondoren egingo da. Hala ere, urteko deialdian justifikatu beharreko aurrerakinak aurreikusi ahal izango dira.
Ordainketa egiteko, deialdian zehazten den dokumentazioa aurkeztu beharko da. Aurkezteko gehienezko epea dagokion deialdian ezarriko da.
Justifikazioa honela egingo da:
a) Jarduerak egin izanaren justifikazio-memoria bat emango da, eskabidean aurkeztutako aurrekontuaren partidak diruz lagundutako inbertsioa egiteko kostu hautagarri eta egindako gisa jasoko dituena, eta benetako gauzatzearekin alderatuko da.
b) Obra-ziurtagiriak, fakturen kopia eta ordainagiriak.
8. Dirulaguntza itzultzea.
Arabako Lurralde Historikoko dirulaguntzei buruzko 11/2016 Foru Arauan eta Dirulaguntzei buruzko azaroaren 17ko 38/2003 Lege Orokorrean eta Dirulaguntzei buruzko azaroaren 17ko 38/2003 Lege Orokorraren Erregelamendua onartzen duen uztailaren 21eko 887/2006 Errege Dekretuan ezarritako kasuetan itzuli beharko dira jasotako zenbatekoak.
Onartutako dirulaguntzaren gainean jasotako zenbatekoak zuzenbide publikoko diru-sarreratzat hartuko dira, eta Ekonomia eta Aurrekontu Araubideari buruzko abenduaren 18ko 53/1992 Foru Arauaren II. tituluko I. kapituluan aurreikusitakoaren arabera kobratuko dira.
Ez-betetzeen kasuak:
a. Behin birgaituta, etxebizitza ez sartzea Arabako Foru Aldundiaren etxebizitzak alokatzeko berme-programan, deialdian adierazitakoan, gutxienez 5 urterekin.
b. Justifikatzeko betebeharra ez betetzea.
c. Dirulaguntza lortzea horretarako eskatzen diren baldintzak bete gabe.
d. Dirulaguntzaren helburua ez betetzea.
e. Dirulaguntza ematean onuradunari ezarritako baldintzak ez betetzea.
f. Kontrol- edo egiaztapen-jarduerei uko egitea edo oztopoak jartzea.
g. Garatu beharreko jardueraren kostua baino dirulaguntza handiagoak jasotzea. Kasu horretan, jardueraren kostuaren gainean lortutako gaindikina itzuli beharko da, dagozkion berandutze-interesekin batera.
h. Helburu bera duten beste dirulaguntza batzuk aurrez aitortu gabe egotea.
9. Egiaztapena.
Lurralde Orekako sailburuak egoki iritzitako ebazpenak emango ditu oinarri arautzaile hauek garatzeko, dirulaguntza izapidetzen duen unitate organikoaren ekimenez. Onuradunek emandako datuak egiazkoak direla eta oinarri hauetan araututakoa betetzen dela egiaztatzeko ekintzak gauzatu ahal izango ditu.
Horretarako, kolektibo onuradunek konpromisoa hartzen dute haiek garatutako jarduerekin zerikusia duten eta Lurralde Oreka Sailak eskatzen dituen datu eta dokumentu guztiak emateko. Era berean, Ogasun, Finantza eta Aurrekontu Sailak, Kontu Auzitegiak edo beste erakunde eskudun batzuek eska dezaketen informazio guztia eman beharko dute.
10. Erantzukizunak.
Pertsona fisiko onuradunek beren gain hartzen dituzte programa eta/edo jarduera egitearen ondoriozko erantzukizunak, eta indarrean dagoen legeriak programa garatzeko eskatzen dituen baimenak eskatzen dituzte.
11. Aldaketak.
Onartutako dirulaguntza berrikusi egingo da, gastua beste erakunde batzuen laguntzen ekarpen osagarrien bidez finantzatu dela jakin ondoren, bai eta, hala badagokio, beste diru-sarrera batzuen bidez ere. Hala, dirulaguntzaren behin betiko gehieneko zenbatekoa diruz lagundutako jardueraren edo jardueren gastu-sarreren azken likidazioaren defizit-emaitza izango da.
Dirulaguntza emateko kontuan hartutako baldintzak aldatzen badira eta, nolanahi ere, aldi berean beste erakunde publiko edo pribaturen batetik dirulaguntzak edo laguntzak jasotzen badira, dirulaguntza emateko ebazpena aldatu egingo da, eta zati batean itzuli beharko da. Dirulaguntza onartu ondoren, dirulaguntza ematea eragin zuten egitatezko zirkunstantziek dirulaguntza aldatzea ekar badezakete, onuradunak proposamen arrazoitua egin ondoren, Lurralde Orekako diputatuak dirulaguntza aldatu ahal izango du dagokion foru aginduaren bidez.
12. Interpretazioa.
Oinarri hauen interpretazioaren inguruan sor daitekeen edozein zalantza Foru Aldundiko Lurralde Orekako departamentuko titularrak ebatziko du.
13. Errekurtsoak.
Oinarri hauek eta horien ondoriozko administrazio-egintza guztiak aurkaratu ahal izango dira Administrazio Publikoen Administrazio Prozedura Erkidearen urriaren 1eko 39/2015 Legean ezarritako kasuetan eta moduan.

14. Aplikatu beharreko araudia.
Oinarri hauetan xedatu ez denerako, arau hauek arautuko dute: 11/2016 Foru Araua, Arabako Lurralde Historikoko dirulaguntzei buruzkoa; 38/2003 Lege Orokorra, azaroaren 17koa, Dirulaguntzei buruzkoa; 887/2006 Errege Dekretua, uztailaren 21ekoa, Dirulaguntzei buruzko azaroaren 17ko 38/2003 Lege Orokorraren Erregelamendua onartzen duena; 3/2023 Foru Araua, urtarrilaren 25ekoa, Arabako Lurralde Historikoko Aurrekontuei buruzkoa; aurrekontua betearazteko indarrean dagoen foru araua; 39/2015 Legea, urriaren 1ekoa, Administrazio Publikoen Administrazio Prozedura Erkidearena, eta aplikagarri zaizkion gainerako arauak.

